
也，兔也，二也，一也。故長生真人曰：『夜深龍吟虎嘯時，速駕河車無暫歇。』《指伭篇》云：『奔走氣海名朱驥，飛入泥丸是白鴉〈此《指伭》非帝君《指伭》。〉』吾故曰：『天魂生白虎，地魄產青龍，運寶泥丸住，搬精入上宮。』」仙師說經已畢，時鳳舞鸞翔，瑞雲漫空，諸仙歡喜，於是莫月鼎真人，出班稽首，作禮讚曰：偃月爐中熾焰騰，又非柴炭又非薪。吹噓不用外調息，煅煉還須內養神。姹女騎龍旋鼎外，金翁跨虎奔壺心。海田馭鶴搜寒玉，西土留烏鎔兌金。法按屯〈音肫〉蒙添抽度，功旋壇墠〈音善〉有無形。丹還九轉明珠燦，光遍千山琪樹春。蓬島點石驚羽客，塵寰闡教度群生。願今世世聆伭奧，願化人人體聖心。願起沉痾蘇白骨，喝開鐵鎖鬼魂升。讚願說畢，同諸仙作禮而退。


空形虛命品第四

「初學修真，暫滅塵妄，俗情碌擾，百思累紛。乍坐圜內，安意潛息，若無工夫流通，必致節壅關塞，血瘀氣滯。雖能返照，照亦落空；雖能闢基，基無丹充。充在伭膺，伭牝得通，竅竅是賴，穴穴有功。凡欲修真，離諸苦惱，應於陽谷未升時，曰『關過人鬼』。龍眉仙曰：『大藥為丹本，身中人鬼時。』能於此時：呼吸自定，默默兀兀，萬神以寧。順其自然，定有瓊津。滿口潄活，用意下吞，重樓引升。膻〈音誕〉中漸達，中脘〈音管〉得烹。神光用頓，萬象已寧，分腿至腎，大拇指輪，轉入涌泉，即至腳跟，循乎大腿，尾閭合根，過乎腎堂，夾脊兩分，送到兩肩，兩肩指輪，從腮腦後，灌乎上頂，復下明堂，上腭〈音惡〉以迎，旋於手掌，一齊停分，伭膺即止，一轉以成。所轉既足，太極是混。轉轉如之，九轉丹成。任我轉轉，在乎煉形。煉形有五：金液煉形、玉液煉形、太陰煉形、太陽煉形、觀心煉形。惟『一』不傳，『一』曰『真空煉形』。道君曰：『外其身而身修，忘其形而

